Nesti postrer añu fuimos testigos de la manera na que distintos grupos de presión facíen por difundir los sos discursos d'odiu peles nueses cais, reforciando esi sentimientu de diversofobia que tantu esfuerciu mos ta costando erradicar. Faen por caltener una cultura construyida sobre unos valores direutamente contrarios a los qu'impulsamos les que daveres creyemos nuna sociedá diversa.

N'Asturies recibimos estos mensaxes como nun podía ser de otru xeitu, con tol puxu col qu'ha rechazase esta clas de discursos tres los cualos, baxo la mázcara la llibertá d'espresión neolliberal, xorrez un exe conservador claru que nunca lleva castigu, mentanto que les que lu enfrontamos somos referíes pola prensa de forma pexorativa como ''la disidencia'', como ''radicales'' ya trataes poles fuercies de represión como terroristes.

Mientres esti tipu de grupos de presión pasia impune ente nós espardiendo esti mensaxe de falsa llibertá otros grupos d'ideoloxía ultradrechista ya con formes d'actuar muncho más violentes tomen la vía pública como ñeru de captación, como ye'l casu les graes de los campos de fútbol o de distintos chigres ya comercios como sitios d'ociu, acullá d'espacios u "s'espresen llibremente'' siendo la so forma de espresión el terror de los grupos más vulnerables. 

Por ello ya pa construyir esa Asturies idílica apelamos a la formación ya a l'autodefensa como deber cívicu pa responder contra tou abusu d'autoridá ya contra toa amenaza a la integridá física ya moral de nós o les nueses compañeres. Sororidá ya apoyu pa que nenguna agresión quede ensin rempuesta ya podamos asina celebrar toes xuntes esti día col odiu ya'l rechazu que'l discursu facista merez. Valtemos les barreres del racismu, la islamofobia, la homofobia, la transfobia o la xenofobia pa construyir l'Asturies pola que toes, cada día más, cada día más xuníes ya cada día más fuertes, lluchamos.

Puxa Asturies diversa ya llibre.
